
கேள்வியும்





தம்பி! காற்று சூரிய வெளிச்சத்தையும் உஷ்ணத்தையும் தடுக்கத்தான் செய்கிறது. ஆகாய விமானத்தில் போனாலும் சரி, மலைமீது போய்ப்பார்த்தாலும் சரி, சூரியன் சந்திரன் நட்சத்திரங்கள் எல்லாம் அதிகப் பிரகாசமாய்த் தெரியும். அங்கே வருமுன் சூரியனுடைய வெளிச்சம் அதிகக் காற்றைக் கடக்க வேண்டியதில்லை அல்லவா? அதனால்தான்.

காற்று சூரிய வெளிச்சத்தையும் உஷ்ணத்தையும் தடுக்கிறது என்றால் பூரணமாகத் தடுத்து விடவில்லை. ஆனால் இவ்வளவுகூடத் தடுக்காவிட்டால் நமக்கு வெளிச்சமும் உஷ்ணமும் அதிகமாயிருக்கும்; அப்பொழுது அவைகளை நம்மால் சகிக்கமுடியாமல் போகும்.

70 அப்பா ஆகாய விமானத்தில் போகிறார்களே, அங்கே காற்று இருக்கிறதா, சுவாசிக்க முடியுமா?

தம்பி! நம்முடைய உடம்புக்குள்ளும் காற்று இருக்கிறது. நம்முடைய உடம்புக்கு வெளியேயும் காற்று இருக்கிறது. இந்த இரண்டு காற்றும் நம்மை அழுத்திக் கொண்டே இருக்கின்றன. ஆனால் இரண்டும் ஒரே அளவாக அழுத்துவதால் நமக்கு காற்று அழுத்துவதாகத் தெரியவில்லை. ஆனால் ஒன்றைவிட ஒன்று அதிகமாக அழுத்தினால் அப்பொழுது நமக்கு அசெளகர்யமாயிருக்கும். ஆகாய விமானத்தில் போனால் மேலேயும் காற்று இருக்கத்தான் செய்கிறது. ஆனால் அதிக உயரம் போய் விட்டால் அங்குக் காற்று தரையின் மீது அழுத்துவதை விடக் குறைவாகவே அழுத்தும். அதனால் நம்முடைய சுவாசப் பைகள் போதுமான பிராண வாயுவைச் சுவாசிக்க முடியாது. அதனால்தான் அதிக உயரம் போக விரும்புகிறவர்கள் தங்களுடன் பிராண வாயுவையும் கொண்டு போவார்கள்.

